
 Annotatsiya. Maqolada Qo‘chqor Norqobilning “Yer yorilmadi” hikoyasida 

jamiyat va shaxs munosabatlarining badiiy talqini muammosi o‘rganilgan. 

 Kalit so‘zlar. Hikoya, ijtimoiy muammolar talqini, badiiy obraz, xarakter, 

konflikt, badiiy mahorat. 

 

 Zamonaviy o‘zbek adabiyotining taniqli namoyandalaridan biri bo‘lgan 

Qo‘chqor Norqobil ijodida jamiyat hayoti, ijtimoiy munosabatlar, ma’naviy 

qadriyatlar, milliy mentalitet va inson ruhiyati bilan bog‘liq masalalar muhim o‘rin 

egallaydi. Adib o‘z asarlarida zamondoshlar hayotini, ularning dunyoqarashi, 

qiziqishlari, ma’naviy-axloqiy fazilatlari hamda xarakteridagi turli nuqsonlarni 

sinchkovlik bilan kuzatib, ularni badiiy umumlashtirish asosida talqin etadi. 

Yozuvchining nasriy asarlarida ijtimoiy muhit va inson taqdiri o‘rtasidagi uzviy 

bog‘liqlik, jamiyatning shaxs kamolotiga ta’siri hamda davr muammolarining badiiy 

ifodasi o‘ziga xos uslub va tasvir vositalari orqali yoritiladi. 

 Qo‘chqor Norqobilning “Yer yorilmadi” hikoyasida tasvirlangan ijtimoiy 

muhit mansabparastlik, amal va vakolatdan shaxsiy manfaatlar yo‘lida foydalanish, 

xushomadgo‘ylik, ikkiyuzlamachilik kabi illatlar bilan xarakterlanadi. Muallif 

mazkur muammolarni qahramonlar xarakteri, ularning o‘zaro munosabatlari va ruhiy 

kechinmalari orqali ochib berib, jamiyatdagi ma’naviy inqirozning inson tafakkuri va 

xulq-atvoriga ta’sirini yoritadi. Hikoyada ayrim shaxslarning manfaatparastlik yo‘lini 

tanlashi hamda boshqalarning insoniylik va adolat tamoyillariga sodiq qolishga 

intilishi jamiyat va shaxs o‘rtasidagi murakkab munosabatlarning badiiy ifodasi 

sifatida namoyon bo‘ladi. 

 Asarda muallif ijtimoiy muhitning mohiyatini qahramonlar xarakteri va 

ularning o‘zaro munosabatlari vositasida ochib berishga alohida ahamiyat qaratadi. 

 Hikoyadagi markaziy obrazlardan biri bo‘lgan Tоyqulov jamiyatdagi 

xushomadgo‘ylik va manfaatparastlik illatlarining badiiy timsoli sifatida gavdalanadi. 

Toyqulov xatti-harakatlarini nafs va ilinj asosiga qaratgan inson timsolidir. U o‘z 

xizmat vazifasini asosan mansabdorlarga xushomad qilish, zaiflardan o‘z manfaati 

yo‘lida foydalanish, vaziyatga qarab og‘ishishga yo‘naltirgan. U insonlarga ularning 

shaxsiy fazilatlari yoki insoniy qadr-qimmatiga qarab emas, balki jamiyatdagi mavqei 

va foydasiga qarab munosabat bildiradi. Shuning uchun ham u Shеrmatning 

samimiyligi va soddaligidan o‘z manfaatlari yo‘lida foydalanadi. Odil To‘rayevich 

lavozimdaligida unga nisbatan ichki nafratini yashirgan holda munosabatda bo‘lsa, 

rahbarning ishdan ketgani haqidagi xabarni eshitgach, uni keskin tanqid qiladi. Biroq 

keyinchalik Odil To‘rayevich yuqori lavozimga tayinlanganini bilgach, birdaniga 

fikrini o‘zgartirib, uni maqtashga kirishadi. Bu holat qahramon xarakteridagi 

ikkiyuzlamachilikni yaqqol namoyon etadi. Muallif qahramon xarakterini bevosita 

tavsiflash bilan cheklanmay, uning xatti-harakatlari tasviri orqali ham ochib beradi. 

Jumladan, Toyqulovning Shеrmatga nisbatan soxta mehribonlik ko‘rsatishi, undan 

manfaat ko‘rishi, keyinchalik esa vaziyatga qarab fikrini o‘zgartirishi uning ma’naviy 

qiyofasini namoyon etadi. Ayniqsa, Odil To‘rayevich haqida avval salbiy fikr bildirib, 

keyinchalik: “Siz chin ma’noda insonsiz, chin ma’noda rahbarsiz”1, deya maqtovlar 

yog‘dirishi qahramon tabiatidagi ikkiyuzlamachilik belgilarini yorqin namoyon etadi. 

 Asarning hikoyachisi Toyqulovga zid o‘laroq vijdonli kishi obrazidir. U 

Toyqulovning harakatlaridan norozi bo‘ladi, u bilan murosasiz holatda ichki 

norozilikni va ruhiy iztirobni boshdan kechiradi. Butun xatti-harakatida unga nisbatan 

e’tirozini sezdirib turadi. Hikoyada uning “Haqiqat bor!”2 deb baqirishi shaxsning 

jamiyatdagi adolatsizlikka qarshi ma’naviy isyoni bo‘lib jaranglaydi. Bu nafaqat 

hikoyachi ruhiyatining ifodasi, balki muallifning jamiyatdagi adolat va haqiqatga 

bo‘lgan ishonchining badiiy ifodasidir. Yozuvchi hikoyachi tasvirida psixologik 

tasvir vositalaridan foydalanishga e’tibor qaratadi. Muallif uning ichki kechinmalarini 

nozik detallarda aks ettiradi. Xususan, hikoyachi Toyqulovning asl qiyofasini 

anglagan sari unda nafrat va norozilik hissi kuchayib boradi. Uning: “Yonimdagi 

badbin kimsani urib-tepib, ezg‘ilab tashlagim kelayapti”3, degan ichki monologi 

qahramon ruhiyatidagi keskin ziddiyatlarni ifodalaydi. Shu tariqa yozuvchi 

jamiyatdagi salbiy illatlarga nisbatan inson qalbida tug‘iladigan ma’naviy qarshilikni 

psixologik jihatdan asoslaydi. 

 Shеrmat hikoyada pok niyatli, sodda, ishonuvchan va mehnatkash inson timsoli 

sifatida tasvirlangan. Biroq hikoyada uning samimiyligi suiste’mol qilinganligi 

ko‘rsatiladi. Muallif bu obraz orqali jamiyatda sodda, samimiy insonlarning ko‘pincha 

manfaatparast shaxslar qurboniga aylanishini dalillaydi. 

 Odil To‘rayevich asarda bevosita ko‘p ko‘rinmasa-da, muallif ushbu obraz 

orqali jamiyat taraqqiyoti uchun halol va mas’uliyatli rahbarlarning naqadar 

muhimligi, haqiqiy rahbar qanday fazilatlarga ega bo‘lishi kerakligi haqidagi 

qarashlarini ilgari surgan deyish mumkin.  

 
1 Norqobil Q. Yer yorilmadi. / Internet sayti: https://ziyouz.uz/ozbek-nasri/qochqor-norqobil/qochqor-

norqobil-er-yorilmadi-hikoya/ 
2 Norqobil Q. Yer yorilmadi. / Internet sayti: https://ziyouz.uz/ozbek-nasri/qochqor-norqobil/qochqor-

norqobil-er-yorilmadi-hikoya/ 
3 Norqobil Q. Yer yorilmadi. / Internet sayti: https://ziyouz.uz/ozbek-nasri/qochqor-norqobil/qochqor-

norqobil-er-yorilmadi-hikoya/ 

 Asardagi yo‘lda uchragan chol obrazi voqealarning ma’rifiy, falsafiy qatlamini 

kuchaytiradi. Uning “Yer olmadekkina” degan fikri insonlar taqdiri va hayot 

yo‘llarining o‘zaro bog‘liqligini anglatadi. Muallif shu fikr orqali kishilarning har bir 

harakati ma’naviy javobgarlik bilan bog‘liq ekanligini ta’kidlashga xizmat qiladi. 

Toyqulov dastlab qariyaga befarq munosabat bildiradi, uning yonidan to‘xtamasdan 

o‘tib ketadi. Bu holat qahramonning ma’naviy dunyosi va insoniy qadriyatlarga 

bo‘lgan munosabatini ko‘rsatadi. Hikoyachi qahramon esa aksincha, qariyaga yordam 

berishni taklif qiladi. Demak, muallif birgina epizod orqali ikki xil ma’naviy olamdagi 

kishilarni qarama-qarshi qo‘yadi: biri insoniylik va mehr-oqibatni, ikkinchisi esa 

manfaatparastlik va loqaydlikni ifodalaydi. Cholning asar yakunida yana paydo 

bo‘lishi tasodif emas, balki yozuvchining badiiy niyatidan kelib chiqqan yechimdir. 

U Odil To‘rayevichning otasi ekanligi ma’lum bo‘ladi. Asar davomida adolat, halollik 

va insoniylik timsoli sifatida tasvirlangan Odil To‘rayevichning otasi ham xuddi shu 

qadriyatlarning tashuvchisi sifatida namoyon bo‘ladi. Otaxon obrazi voqealar rivojiga 

bevosita ta’sir ko‘rsatmasa-da, asarning falsafiy mazmunini ochish, qahramonlarning 

axloqiy qiyofasini sinovdan o‘tkazish va muallifning g‘oyaviy yondashuvini 

ifodalashda muhim badiiy vazifani bajaradi. 

 Hikoya so‘ngida yozuvchi Toyqulovning ma’naviy tanazzulini ko‘rsatish 

asosida nohaqlikning, haqsizlik va zo‘ravonlikning oqibatini badiiy jihatdan 

asoslashga erishadi, shu orqali adabiyotning tarbiyaviy vazifasi amalga oshadi.  

 Muallif qahramonlar o‘rtasidagi munosabatlar orqali ijtimoiy hayot va axloqiy 

munosabatlar bilan bog‘liq muammolarni badiiy tahlil etishga erishgan. Asarda adib 

jamiyatning tanazzuliga sabab bo‘luvchi kamchiliklar sifatida mansabparastlik va 

xushomadgo‘ylik, ikkiyuzlamachilik, adolatsizlik, ijtimoiy tengsizlik, ma’naviy 

zaiflik masalalarini ko‘taradi va insonlar orasidan ana  shunday illatlarga dadil 

qarshilik ko‘rsatuvchi, haqiqat tantanasiga ishonuvchi kishilarning chiqishini, ular 

jamiyatni o‘zgartirishga qodir ekanligini, haqiqatning mavjudligi, ammo uni jamiyat 

kishilari tomonidan anglanishi va dadillik bilan himoya qilishini  kerakligini asoslab 

berishni maqsad qiladi.  

 Asar jamiyat va inson munosabatlari bilan bog‘liq dolzarb ijtimoiy-ma’naviy 

muammolarni badiiy jihatdan teran yoritib bergani bilan alohida ahamiyat kasb etadi. 

Unda insonning ijtimoiy muhit bilan o‘zaro aloqasi, jamiyatda uchraydigan ma’naviy-

axloqiy illatlar, mansabparastlik, manfaatparastlik, ikkiyuzlamachilik kabi salbiy 

holatlarning shaxs ruhiyati va dunyoqarashiga ta’siri badiiy tahlil etilgan. Muallif 

qahramonlar xarakteri va ularning o‘zaro munosabatlari orqali insoniylik, adolat, 

halollik va vijdon kabi umuminsoniy qadriyatlarning jamiyat taraqqiyotidagi o‘rni 

masalasiga e’tibor qaratadi. Shu jihatdan asar nafaqat muayyan davr ijtimoiy muhitini 

aks ettirishi, balki bugungi kun uchun ham dolzarb bo‘lgan ma’naviy-axloqiy 

muammolarni ko‘tarib chiqishi bilan ahamiyatlidir. Asarda ilgari surilgan g‘oyalar 

o‘quvchini jamiyat va shaxs munosabatlari haqida mushohada yuritishga, insoniy 

fazilatlarning mohiyatini chuqurroq anglashga undaydi. 

